
2021 сылга ырыаҕа ылланар, хоһооҥҥо
хоһуллар сүүһүнэн уоттардаах Балыктаах -
65 сыллаах үбүлүөйэ. Бу бэлиэ түгэҥҥэ
биһиги дойдубут сайдыытыгар кылааттарын
киллэрбит, кыһаллыбыт бастыҥ
салайааччыларбытын, үтүө үлэһит дьону
ахтан санаан аастыбыт, өйдөбүнньүк бэлиэ
туруордубут. Кинилэртэн биирдэстэрэ,
бастыҥнара Мэҥэ нэһилиэгин дьоно - сэргэтэ
олус ытыыктыыр-убаастыыр киһибит Никон
Михайлович Харитонов буолар.



Харитонов 

Никон 

Михайлович

1908 с. - 1976 с.



Никон Михайлович 1935 сыллаахха «Социализм суола»

колхозка обком бюротун уурааҕынан бэрэссэдээтэлинэн

анаммыта. Колхоз кыра этэ, биэс уонча хаһаайыстыбалааҕа,

аҕыйах ынах сүөһүлээҕэ, көлүнэр көлөлөөҕө.

Никон Михайлович салайар үлэтин дьону бииргэ түмүүттэн

саҕалаабыта. Ол курдук 1935 сыллаахха колхозка

комсомольскай тэрилтэни тэрийбитэ. Эмиэ ити сыл сайын оҕо

саада арыллан, дьахталлар эр дьону кытта тэҥҥэ үлэлээн

барбыттара.

Үлэни сэргэ сынньалаҥ дьүөрэлээх буолуон сөбүн толкуйдаан

1937 сыллаахха Күөллэрикигэ саҥа кулууп үлэҕэ киирбитэ.

Колхозтаахтар олохторо сыыйа тупсан испитэ, дьон сэргэ

мустан саҥалыы тииптээх бөһүөлэги тутан барбыттара.

Племенной үлэ саҕаламмыта, орловскай атыыр,

симментальскай боруода тыһы сүөһүлэри атын уобаластартан

атыыласпыттара, онон сүөһү боруодатын тупсарыы үлэтин

ылсан барбыттара.



Кэргэнинээн Парасковья 

Прокопьевналыын



Манна сэрии иннинэ сир солооһунун саҕалаабыттара. Сэрии
саҕана колхозка сэттэ оҕонньор хааланнар дьахталары
салайан Дьахтар солооһуна диэн бааһынаны оҥорбуттара,
онно бурдук ыһаннар, өлгөм үүнүүнү ылбыттара. Итинник
дьаһанан Никон Михайлович Харитонов бэрэссэдээтэллээх
«Социализм суола» колхозка сэрии ыар сылларыгар хоргуйан
өлүү тахсыбатаҕа.

Колхозка оҕуруот аһын дэлэччи үүннэрэн дохуот түҥэттэр
бастыҥ үлэни, кореецтары чилиэнинэн ылан, сүрдээҕин
табыллыбыттара.

1944-45 сс нэһилиэккэ түөрт кылаастаах оскуоланы
колхозтаахтар бэйэлэрэ туппуттара. Оскуола сэбиэдиссэйинэн
Баишев Иннокентий Дмитриевич үлэлээбитэ.

1947 сыл колхозка сортовой учаастак үлэлээбитэ. Никон
Михайлович колхоз сайдыытыгар Дьокуускайы кытта
сибээстэһэн, экспедицияны таһааран, нэһилиэк туһугар бары
бииргэ үлэлииллэрэ. Бу үлэһиттэр ортолоругар араас омук
бэрэстэбиитэллэрэ бааллара, кинилэр саха үгэһин, олоҕун
укулаатын кытаанахтык тутуһаллара. Дьон интернационализм
тыыныгар иитиллэрэ.



1949 сыллаахха

о5олорунаан

Сэттэ о5олорун кытта

Төҥүлү, 1964 с.



1950 сыллаахха колхоз бөһүөлэгэр маҥнайгы
электростанция үлэҕэ киирбитэ, колхозтаахтар
дьиэлэригэр Ильич сырдык уота сандаарбыта.

Күөллэрикигэ бурдук тардар паровик
туппуттар, онон дьахтар үлэтэ чэпчэтиллибит.

Никон Михайлович үлэлиир кэмигэр
колхозтаахтар үлэҕэ сыһыаннара өссө
тупсубута, күүһүрбүтэ. Колхоз бары үлэтигэр
ыччат баһылыыр-көһүлүүр оруоллааҕа.
Маассабай, культурнай үлэлэр ыччат күннээҕи
түбүгэр кубулуйбуттара. Итинтэн ыччат
активноһа күүһүрбүтэ.



Сиэннэрин кытта. 1974 с.



Улахан дьиэ кэргэн аҕа баһылыгын
быһыытынан кининэн эмиэ киэн туттуохха сөп.
Никон Михайлович тулаайах үөскээбит буолан хара
маҥнайгыттан удьуорун уһатар элбэх оҕолоох-
уруулаах буолар санаалааҕа. Кини итинник санаан
туран, бэйэтиттэн уон сыл балыс кыыһы кэргэн ылан
олоҕун оҥостуммут. Кэлин ол туһунан оҕолоругар
быһааран кэпсиир эбит. Кинилэр барыта уон
оҕоломмуттарыттан сэттэтэ атахтарыгар туран кэлин
улаатан ыал буолан Никон Михайлович аатын
ааттатар элбэх сиэн, хос сиэн кэлбиттэр. Оҕолорун
таһынан кини кэргэнин бииргэ төрөөбүттэрин,
бэйэтин аймахтарын оҕолорун солбуһуннара көрсөн-
харайсан ыччаттар идэлээх-үөрэхтээх буолууларыгар
кыһаммыт



Олох салҕанар... Оҕолор, сиэннэр, хос сиэннэр, хос-хос сиэннэр






